
Mjesec april posebno je značajan za sve u našoj 
Fondaciji. Naime, prije tačno 11 godina, u aprilu 2006. 
godine, osnovana je Fondacija Hastor. Dodijelivši prvu 
stipendiju već u septembru 2006. godine, Fondacija je 
ambiciozno kročila na put promjena i stvaranja boljeg 
društva. Možda i ne sluteći u kakvu veliku porodicu će 
izrasti, Fondacija je tokom 11 godina svog postojanja 
izrasla u najveću Fondaciju u BiH sa najvećim 
brojem stipendista svih generacija - od osnovaca do 
studenata. Svojom jedinstvenom misijom postala je 
prepoznatljiva na području cijele Bosne i Hercegovine, 
pružajući priliku talentovanim, natprosječnim 
mladim ljudima da stiču obrazovanje i razvijaju svoje 
potencijale i talente. Njegujući moć obrazovanja, naš 
moto "Obrazovanje - izbor pobjednika" okupio je 
preko 3000 mladih ljudi na jednom mjestu. Počevši 
rad sa 300 stipendista, 11 godina poslije smo ponosni 
istaknuti brojku od 1714 mladih ljudi koji nose status 
stipendista Fondacije Hastor. Ova praksa uspješno 
se provodi 11 godina, a da je vizija Fondacije Hastor 
održiva, tome najbolje svjedoče njeni stipendisti koji 
svojim uspjesima u svim poljima ljudskog djelovanja 
svakodnevno opravdavaju svrhu njenog postojanja.

U trendu nezaposlenosti i masovnog odlaska 
mladih ljudi u druge, razvijenije države, Fondacija, 
zahvaljujući svom programu, pruža mladim ljudima 
perspektivu unutar naše države i priliku da učestvuju 
u unapređenju lokalnih zajednica te na taj način stvara 
nove lidere i jača Bosnu i Hercegovinu.

Potreba za promjenama vidljiva je u svakom aspektu 
našeg društva, a Fondacija Hastor prepoznaje znanje 
kao jedinstveno oružje na tom putu. Obrazovanje je 
vrijednost koju njegujemo tokom svih godina našeg 
postojanja. Naša misija ne bi bila toliko uspješna da 
nismo imali podršku velikog broja donatora koji su se 
pridružili Klubu prijatelja Fondacije Hastor.

Naš put se nastavlja, i vjerujemo da ćemo, uz 
podršku svih koji vjeruju u našu misiju, u narednom 
periodu povećati broj stipendista, realizovati 
još mnogo uspješnih projakata u cilju jačanja 
bosanskohercegovačkog društva i stvaranja bolje 
perspektive.

Džulisa Otuzbir

EKOLOGIJA :
OD TEORIJE DO PRAKTIČNOG 
DIJELOVANJA

U subotu, 22. aprila održan je redovni 
mjesečni sastanak studenata stipendista 
Fondacije Hastor. Kao i uvijek, stipendisti 
su imali priliku sudjelovati i diskutovati o 
mnoštvu zanimljivih tema, ali i međusobno 
upoznati jedni druge.  No, pored svega što je 
zaokupilo pažnju naših stipendista poseban 
akcenat stavili smo na ekologiju.

Ovomjesečni trodijelni sastanak studenata počeo 
je dinamičnim predavanjem stipendistica Belmane 
Gerin  i Amine Šatare, koje su studentice Univerziteta 
Džemal Bijedić u Mostaru, na Odsjeku za ekologiju 
i upravljanje okolišem u poljoprivredi. Ove dvije 
stipendistice održale su izlaganje upravo o ekologiji, 
njenoj važnosti te prijetnjama koje sa sobom nosi 
nepridavanje pažnje zaštiti okoliša. Prvi dio sastanka 
završen je kratkom radionicom koja je od stipendista 
Fondacije zahtijevala da ponude svoja idejna rješenja 
problema zagađenja bh gradova Sarajeva, Tuzle i 
Zenice. Treba naglasiti da je Fondacija Hastor na ovaj 
način, uz prijateljsku podršku Lutrije BiH, obilježila 
Dan planete Zemlje. No naravno ovo nije kraj priče 
o ekologiji već samo uvertira u djelovanje naših 
stipendista u mjesecu maju kada će zajedničkim 
snagama čistiti svoju okolinu. Uz sve ovo najavljene 
su i dvije velike akcije čišćenja korita rijeke Miljacke i 
rijeke Drine. I ovaj projekat Fondacije Hastor podržat 
će Lutrija BiH.

OD KOMUNIKACIJE 
DO DIGITALIZACIJE
Drugi sat aprilskog  druženja obilježio je govor bivše 
stipendistice Alije Čakić, studentice treće godine 

Prirodno-matematičkog fakulteta u Sarajevu, na 
Odsjeku za mikrobiologiju, koja je prije svega govorila 
o tome koliko joj znači i koliko joj je značila podrška 
Fondacije Hastor te iz perspektive bivšeg stipendiste 
poručila je svim trenutnim stipendistima Fondacije 
da  cijene priliku koju su dobili i iskoriste je na najbolji 
način. Alija je istakla važnost poznavanja drugih 
stipendista te stvaranju poznanstava kroz Fondaciju. 
Uvod u ovaj govor dao je direktor Fondacije Hastor 
Seid Fijuljanin koji je također govorio o važnosti 
komunikacije  među stipendistima, posebice 
studentima kojih je iz godine u godinu sve više. 
Poznavati stipendiste Fondacije Hastor znači imati 
prijatelje u različitim gradovima i na različitim 
mjestima, no ne samo to, poznavati naše stipendiste 
znači poznavati mlade, ambiciozne, pametne i dobre 
mlade ljude. Alija je tokom svog govora pokušala 
motivirati stipendiste da se druže i komuniciraju 
među sobom.

Sastanak je zatvorio bivši stipendista Sanel Delić tako 
što je našim stipendistima predstavio aplikaciju koju 
je sa svojim timom kreirao za Fondaciju Hastor. Ova 
aplikacija trebala bi stipendistima i administraciji 
Fondacije omogućiti lakši i brži rad te dati mogućnost 
monitoringa rada sa mladim stipendistima 
srednjoškolcima i osnovcima. Jedna ovakva aplikacija 
korak je naprijed u digitalizaciju rada, pokazatelj da 
tehnologija može biti itekako korisna stvar ukoliko 
se koristi na pravi način. Izabran je i tim stipendista 
koji će testirati ovu aplikaciju u narednom periodu. 
Aplikacija je, kako je naglasio direktor Fijuljanin, 
kreirana u jako kratkom vremenu što je za svaku 
pohvalu. Ovakav doprinos Fondaciji od strane 
trenutnih i bivših stipendista pokazuje kako sve mlade 
osobe koje kada jednom postanu članovi porodice 
Fondacije Hastor, zauvijek to i ostaju.

Mirza Okić

NOVOSTI



NOVOSTI

Usljed nedostatka adekvatnih resursa na tržištu 
rada, ASA Prevent grupacija je 2015. godine 
pokrenula internu obuku za mlade diplomante 
i magistrante koji je tada predstavljao pionirski 
korak jedne kompanije. Vremenom je taj projekat 
dobio i druge partnere te danas imamo jedan 
prepoznatljiv program – TAKT akademiju 
kroz koju mladi ljudi stiču priliku za svoje prvo 
zaposlenje.

Nakon procesa selekcije u kome je stručna 
komisija od 300 pristiglih prijava odabrala 65 
potencijalnih polaznika, započela je teoretska, 
a zatim i praktična obuka polaznika. Mladi 
diplomanti i magistranti su imali priliku da kroz 
praktičnu obuku koja se odvijala na lokacijama 
kompanija unutar ASA Prevent grupacije 
primijene svoje teoretsko znanje stečeno kroz 
školovanje te upoznaju proizvodne procese nekih 
od najuspješnijih bh kompanija. Praktična obuka 
u trajanju od 4, odnosno 5 sedmica, zavisno od 
zanimanja, odvijala se u Visokom, Zenici, Ilijašu i 
Sarajevu, u kompanijama Prevent Leather, Prevent 
Interior i Prevent Fabrics, Željezari te ostalim 
kompanijama unutar ASA Prevent grupacije. 
Svim grupama polaznika dodijeljeni su mentori iz 

kompanije u kojoj se odvijala praksa, a sa kojima 
su blisko sarađivali i imali priliku da od njih puno 
toga i nauče. 

Većina polaznika je istakla da im je ovo bilo 
najbolje dosadašnje iskustvo, budući da nisu imali 
priliku i u stvarnosti vidjeti proizvodne procese 
i rješavati stvarne probleme koji se nameću u 
operativnim procesima proizvodnih kompanija.

Ajna Omerović, polaznica druge generacije 
TAKT akademije kaže:  „TAKT akademija je 
nama mladim diplomantima omogućila da svoja 
stečena teoretska znanja sada primjenimo i u 
praksi. Meni kao mladom inžinjeru je zaista bilo 
fascinantno vidjeti nove tehnologije u primjeni 
u najdinamičnijim industrijskim granama“ te 
dodaje da je ovo jedinstven primjer kako da se 
mladi kadar zadrži u Bosni i Hercegovini. 

Drugi ciklus TAKT akademije je završen dodjelom 
certifikata za 51 polaznika koji su uspješno završili 
obuku i završna testiranja. Važno je napomenuti 
da je više od 20 njih dobilo zaposlenje u nekim od 
članica ASA Prevent grupacije.

TAKT akademija – jedinstveni projekat koji već drugu godinu organizuje Fondacija 
Hastor u saradnji sa Švicarskom razvojnom agencijom i Ambasadom Švicarske u BiH 
je završen 13.4.2017. godine dodjelom certifikata najuspješnijim polaznicima.

TAKT AKADEMIJA



Svečanoj ceremoniji dodjele certifikata je 
prisustvovao i potpredsjednik Federacije BiH, 
Milan Dunović  koji je tom prilikom istakao 
važnost usklađivanja obrazovnog sistema prema 
potrebama tržišta rada i izjavio: 

„Dosta se u posljednje vrijeme govori o 
negativnim utjecajima usaglašavanja obrazovne 
politike i potrebe privrede, na način da se govori o 
poboljšanju prilika za nova zaposlenja. Iako je to 
ultimativni cilj za neka buduća vremena, smatram 
da se nalazimo u situaciji gdje se ipak mora više 
voditi računa o potrebama privrede, kako bi u 
budućnosti došli u poziciju da se obrazovanjem 

povećava mogućnost zaposlenja i kreiraju nova 
radna mjesta u različitim granama privrede. 
TAKT akademija pokazuje da se i kroz nevladin 
sektor može ići korak ispred vremena i prilagoditi 
svojim potrebama kadrove koji nisu stekli stručna 
znanja. Na taj način se povećao broj zaposlenih 
u BiH te smatram da su to zaista proaktivni 
pristupi politikama zapošljavanja. Prepoznao sam 
rad Fondacije Hastor te dao i finansijski poticaj 
kako bih pokazao da saradnja države i nevladinog 
sektora mora rezultirati novim radnim mjestima.“

Amra Imamović

NOVOSTI

TAKT AKADEMIJA



Merima Osmanović, učenica drugog razreda 
Mašinske škole u Kalesiji predstavljala je Bosnu i 
Hercegovinu na Specijalnoj olimpijadi u Austriji, 
svjetskom takmičenju u skijanju, odakle se vratila 
sa osvojene dvije bronzane medalje u disciplinama 
slaloma i veleslaloma. Zimske olimpijske igre održane 
su u periodu od 14. do 25. marta ove godine.

Ističe kako je ovo takmičenje za nju predstavljalo 
jedno prelijepo životno iskustvo, gdje je upoznala 
mnogo novih prijatelja i trenera iz svih zemalja svijeta 
te se susrela sa bogatstvom različitih jezika.

Zahvalnost za svoj uspjeh pripisuje ponajviše svom 
treneru, roditeljima, prijateljiama, profesorima, 
Fondaciji Hastor i svima drugima koji su joj na bilo 
koji način pružili podršku što joj je u konačnici 
pomoglo da izbori ovakav plasman. 

Merimin uspjeh i uspjeh njenog tima je posebno 
prepoznat po povratku u Bosnu i Hercegovinu, a to 
potvrđuju i brojni svečani prijemi organizovani u 
njihovu čast.

„Velika čast mi je bila kada sam nakon dolaska iz 
Austrije sa svojim prijateljima bila počasni gost na 
utakmici naše reprezentacije Bosne i Hercegovine 

gdje  

gdje smo optrčali počasni krug a publika nas pozdravila 
velikim aplauzom. Jedno predivno i prelijepo iskustvo, 
toliko toga sam vidjela i upoznala prijatelja, toliko 
toga naučila da je to nešto što se pamti čitav život. “

Našoj Merimi želimo još puno sreće i nadamo se da će 
nastaviti nizati samo najbolje uspjehe!

Hanka Mujkić

NOVOSTI

USPJESI NAŠIH STIPENDISTA



Naša stipendistica Adisa Bolić koja je već 
svima poznata po svojim izvanrednim 
uspjesima na polju matematike, ovog 
mjeseca predstavljala je Bosnu i Hercegovinu 
na Evropskoj matematičkoj olimpijadi za 
djevojke u Zürichu. 

Na ovo takmičenje svaka zemlja učesnica 
šalje svoje najbolje timove koji se sastoje od 
četiri učenice srednjih škola, a naša Adisa  se  
plasirala nakon takmičenja koje je nedavno 
održano na Prirodno-matematičkom 
fakultetu u Sarajevu zajedno sa još tri djevojke 
koje su potom otputovale na Olimpijadu kao 
predstavnice Bosne i Hercegovine.

Ovo takmičenje održano je 7. aprila, a Adisa u 
konkurenciji 168 matematičarki iz 44 države 
osvojila srebrenu medalju. 

Našoj Adisi upućujemo iskrene čestitke!

Džulisa Otuzbir

NOVOSTI

SREBRENA MEDALJA ZA ADISU BOLIĆ

Zadnje takmičenje na kojem sam bila 
jeste Evropska matematička olimpijada 
za djevojke. Ove godine olimpijada se 
održavala u Švicarskoj, tačnije u Cirihu. 
Pored evropskih država, na takmičenju 
učestvuju i mnoge države van Evrope, koje 
su gosti. Takmičenje se radi dva dana, 
svaki dan se rade po 3 zadatka poredanih 
po težini, a vrijeme za izradu je 4 i po sata. 
Prošle godine, kada je BiH po prvi put 
učestvovala na ovoj olimpijadi, ostvarili 
smo veliki uspjeh osvojivši jednu zlatnu, 
jednu srebrnu i dvije bronzane medalje te 
4. mjesto ekipno u zvaničnoj konkurenciji. 
Ove godine nismo baš uspjeli da ponovimo 
uspjeh od prošle godine, ali opet je to dobar 
rezultat. Tijana Babić je osvojila zlatnu 
medalju, Elma Nuhanović i Lejla Skelić su 
osvojile pohvalu, a ja srebrnu medalju. To 
je bilo malo razočarenje za mene, jer sam 
prošle godine osvojila zlatnu, ali sam opet 
zadovoljna, kazala nam je Adisa Bolić.



„Biti dio Fondacije Hastor je privilegija svima nama, 
kako zbog stipendije koja igra značajnu ulogu u 
našem školovanju, još više zbog ostalih koristi koje 
imamo priliku da ostvarimo. Mnogo mi znače i 
volonterske aktivnosti iz kojih možemo da vidimo 
koliko vrijedimo kada pomažemo drugima i da jedan 
dječiji osmijeh, kojem smo uzrok mi sami, ne može 
zamijeniti ništa materijalno. Iako nisam dugo član 
ove, ne tako male zajednice, tokom naših redovnih 
sastanaka stekla sam nova i jedinstvena prijateljstva, a 
njihova posebna čar je to što si uvijek spreman pružiti 
pomoć svojim kolegama koji dolaze iz čitave nam 
domovine i znaš da su svi oni isto tako spremni biti uz 
tebe kad god je to potrebno.“

„Fondacija Hastor je 'mjesto' čiji sam dio želio 
postati godinama unazad. Još kao srednjoškolac, 
kasnije kao student težio sam ka Fondaciji. Kada 
sam konačno i ostvario svoj san ili cilj, vidio sam 
da je to mjesto u koje dolaze obični ljudi da slušaju 
i uče od neobičnih ljudi, kako bi i oni sutra postali 
takvi, neobični. Danas mi stipendija Fondacije 
znači mnogo, to je moj izvor finansiranja i sigurne 
finansije na koje se oslanjam. Ali zaista, bez 
kurtoazije, finansijska pomoć je samo dio onoga 
što sam dobio u Fondaciji. Novi sam u svemu 
ovome, a za nekoliko mjeseci upoznao sam nove 
ljude iz svog grada, iz drugih gradova moje zemlje, 
upoznao drugačije kulture i uživao u druženju. 
Radujem se i budućnosti i uvijek nepredvidljivost 
ističem kao njihovu vrlinu, jer mi stipendisti nikad 
ne znamo šta nas sutra očekuje, čija životna priča, 
čiji put do uspjeha ili neka nova aktivnost.“

NOVI STIPENDISTI FONDACIJE HASTOR

DELILA VEISPAHIĆ
Internacionalni fakultet Sarajevo, II godina

Fondacija Hastor je po Konkursu za 
stipendiranje studenata od januara 
tekuće godine bogatija za dvadeset 
jednog stipendistu. Čast nam je da i 
ovaj broj našeg newslettera posvetimo 
predstavljanju upravo njih, naših novih 
studenata –stipendista.

ADI BEBANIĆ
Fakultet humanističkih nauka Mostar, III godina



„Za Fondaciju Hastor sam saznala preko društvenih 
mreža i odlučila aplicirati na konkurs za stipendiju. 
Iako nisam dugo stipendistkinja ove fondacije, ona 
za mene već predstavlja, pored finansijske, jedan 
vid moralne podrške. Također, kroz volonterske 
aktivnosti uspijevamo se razvijati i napredovati u 
svakom smislu. Fondacija Hastor mi, pored toga, 
pruža priliku da upoznam nove ljude i sklopim nova 
prijateljstva, zahvaljujući volontiranju i mjesečnim 
sastancima studenata. Nadam se da ću do kraja 
studija ostati stipendistkinja Fondacije Hastor, koja 
mi postaje vjetar u leđa sada, a vjerujem da će tako i 
ostati.“

„U Fondaciji Hastor sam tek od ove godine, tako da 
mislim da za sada ne bi bilo iskreno reći ništa više osim 
da Fondaciju poistovjećujem sa nečim pozitivnim i da 
za mene jednostavno predstavlja podršku i priliku. 
Uprkos tome, sa sigurnošću mogu reći da će ovaj 
osjećaj s vremenom postati izraženiji i kompleksniji  i 
da će mi, u budućnosti, Fondacija Hastor predstavljati 
bezuvjetnu podršku, ali isto tako i priliku da naučim 
nešto više o sebi, upoznam divne ljude i postanem 
bolja osoba koja pomaže drugima.“

NOVI STIPENDISTI FONDACIJE HASTOR

MAIDA HUSNIĆ
Fakultet humanističkih nauka  Mostar, II godina

MIA BABIĆ
Filozofski fakultet Sarajevo, III godina

„Fondacija prepoznaje rad i trud i zaista to nagrađuje. 
Kroz volontiranje stičem radno iskustvo bez straha 
od greške te se na taj način mogu adekvatno 
pripremiti za buduće poslove, a to doživljavam kao 
dodatnu nagradu pored novčane koju ova fondacija 
nudi svojim stipendistima. Ja ću se truditi da svojim 
rezultatima opravdam povjerenje koje mi je dato i 
nadam se još većem broju uspješnih stipendista i 
ovakvih  programa u budućnosti.“

LARISA HORIĆ
Muzička akademija Sarajevo, II godina



„Kao za osobu koja je svestrana i aktivna u svim poljima 
obrazovanja, edukacije i volontiranja, Fondacija 
Hastor je postala još jedna velika šansa i prilika za moje 
nove uspjehe i planove u životu. Motivirala me je da 
se nastavim i dalje boriti za svoje mjesto pod suncem i 
da nikada ne odustanem. Kao osoba oštećenog sluha, 
omogućeno mi je da pokažem društvu da moja mana, 
naprotiv, nije prepreka za ostvarivanje životnih ciljeva 
i snova. Isto tako, imam priliku da sva svoja znanja 
koja stičem tokom svog obrazovanja primijenim na 
druge mlade ljude iz BiH kroz ovu mrežu. Malo je 
reći da sam i više nego presretna jer sam dio te velike 
porodice koja mi pomaže da postanem dio socijalnog 
duštva bez predrasuda.“

ALMA MUJANOVIĆ
Fakultet zdravstvenih studija Sarajevo, III godina

„Zadovoljstvo je biti dio velike zajednice Fondacije 
Hastor koja nam pruža veliku finansijsku potporu. 
Za relativno kratko vrijeme upoznala sam dosta ljudi, 
također stipendista, koji nastoje biti jedna velika 
porodica. Gledajući to sretna sam jer sam okružena 
tim ljudima, ljudima koji su tu jedni za druge i koji su 
u svakom trenutku spremni pomoći.“

„Fondacija Hastor je moj vjetar u leđa, moja odskočna 
daska. Pruža mi ogromnu podršku u svakom pogledu. 
Potiče me na kontinuirani rad, učenje, volontiranje, 
usavršavanje i daje mi ogromnu motivaciju koja 
je glavni faktor uspjeha. Također, volontiranje sa 
učenicima i mjesečni sastanci za mene predstavljaju 
neku vrstu životne škole. Teme koje obrađujemo i 
predavanja koja slušamo su jako poučna, interesantna 
i motivirajuća. Stvaramo nova prijateljstva i stičemo 
nova iskustva. Nema te škole koja može pružiti 
iskustvo kakvo nama pruža naša Fondacija Hastor te 
sam zbog toga izuzetno ponosan što sam njezin član.“

NOVI STIPENDISTI FONDACIJE HASTOR

BESIDA HODŽIĆ
Šumarski fakultet Sarajevo, III godina

JOSIP REZIĆ
Fakultet informacionih tehnologija Mostar, II godina



URADI SAM

Postupak izrade: 1.
2.

3.

4.

Prijedlog za rubriku Uradi sam šalje nam stipendistica Dina Osmanović koja je svoj 
volonterski sastanak iskoristila da pokaže učenicima kako pretvoriti otpad u korisne stvari. 
Tako je Dina svojim učenicima pokazala način kako da od limenki čipsa naprave jedinstvenu 
čašu za olovke a za ovaj postupak potrebno je mnogo mašte i volje za zabavom. 

Potreban materijal:  limenke od čipsa, makaze, 
šareni markeri, šareni papir, ljepilo, selotejp 
traka.

Pomoću makaza prerezati limenku od čipsa 
na pola. Oštre vrhove možete oblijepiti 
selotejpom da se ne povrijedite. 

Pomoću tečnog ljepila ili ljepila za papir oblijepiti 
unutrašnjost i vanjsku stranu limenke ukrasnim 
papirom ili papirom u boji. Boju i dizajn papira 
odaberite prema vašoj želji. 

Čaše su spremne za korištenje. Ovo je slika gotovih 
produkata. Dvije ukrasne čaše ostavili smo na 
poklon administraciji Fondacije Hastor.

Džulisa Otuzbir



UČITELJEV KUTAK

Za 25. i 26. mart 2017. godine najavilo volontiranje 
195 studenata na 71 mjestu iz 40 opština /općina. 
Odlučih se da posjetim u Tuzli 5 studenata, 20 
srednjoškolaca i  8 osnovaca, te u Kalesiji 2 studenta  
i 15 srednjoškolaca, što je ukupno 50 stipendista 
Fondacije Hastor. U 10 sati u učionici Filozofskog 
fakuteta Razim Medinić razgovara sa učenicima 
osnovne škole o Fondaciji Hastor. Pripremio i 
projektor pa  pokazuje šta se radi u administraciji 
Fondacije Hastor. 

Razim mi reče: „Pomoću očiglednih sredstava 
puno lakše objasnim učenicima osnovne škole šta 
su ciljevi i zadaci Fondacije Hastor i kako se oni 
postižu i ostvaruju.“  

Vidim lijepo se pripremio pa ga ostavih da se i 
dalje druži sa ovim osnovcima, a ja krenuh da 
posjetim studente u kafeu  „White“. Ovdje zatekoh 
Zerinu Mujačić, Tijanu Popović, Murisu Ibrić i 
Armina Kovačića u veoma radnoj atmosferi sa 
njihovim srednjoškolcima. Armin se toliko uživio 
u pokazivanju kako će učenici uraditi određene 
zadatke, da i ne primijeti da sam ja ušao, napravio 
par snimaka i pridružio se ovom času matamatike. 
Zerina se pohvali da je ona spremna da im sve objasni 
iz svoje oblasti i to često i radi. Zadovoljan radom 
ove grupe studenata i njihovih srednjoškolaca 
uputih se prema Kalesiji. U Gradskoj biblioteci u 
Kalesiji Ramić Nermina, Šljivak Emina  i Imamović  
Nermina koja je prije tri godine diplomirala, 
a još uvijek volontira sa 15 učenika (debatuju) 
razgovaraju o postupcima u određenim situacijama. 
Ovo mi bijaše jako interesantno pa i sam uzeh 
učešća u ovom razgovoru. Po završetku ove debate, 
Nermina Imamović me pozva da porazgovaram sa 
direktorom biblioteke, što ja vrlo rado prihvatih. 
Susret sa direktorom biblioteke iskoristih da mu se 
zahvalim u ime Fondacije Hastor što je prepoznao 
vrijednost ovog druženja i omogućio prostor našim 
stipendistima. 

Direktor takođe pohvali naše stipendiste: „ Uđu 
tiho, provedu pet sati u prostoriji biblioteke, bez vike 
i galame i odu.  Ne može se primijetiti ni da su bili, 
tako čisto i uredno sve ostave iza sebe!“  Moradoh 
mu se zahvaliti, jer ne čuju se često ovakve pohvale. 
Pozdravismo se i ja sa Fadilom krenuh ka Vogošći.  

Ramo Hastor



Belmana Gerin živi u Stocu, a studira u Mostaru 
na Agromediteranskom fakultetu. Trenutno je 
treća godina dodiplomskog studija na odsjeku za 
Ekologiju i upravljanje okolišom u poljoprivredi. 
Jedna je od  10 najboljih studenata na fakultetu, 
a na svom smjeru je trenutno jedna od dvoje 
najboljih sa prosjekom 9.85. 

Kao srednjoškolka je bila aktivni član Asocijacije 
srednjoškolaca BiH sa sjedištem u Stocu i na 
taj način imala priliku da učestvuje u raznim 
akcijama pa i onim humanog karaktera. 
Stipendista Fondacije Hastor je već 11 godina. 
Uvijek se maksimalno trudila da bude odgovorna 
u ispunjavanju obaveza prema Fondaciji, kao i 
to da opravda njihovo povjerenje. Redovno je 
obavljala svoje volonterske aktivnosti kao učenik, 
a već treću godinu zaredom i kao ponosni mentor 
svojih “odlikaša”. Kaže kako je sretna što je dobila 

priliku da na ovaj način stekne volontersko 
iskustvo koje će joj biti od pomoći u budućnosti.

Za Fondaciju Hastor također kaže kako je za 
nju to jedna velika porodica koja joj je pružila 
mnogo toga, ali prije svega da nauči kako da 
bude odgovorna prema sebi, prema učenicima sa 
kojima volontira, kako da ih nauči da i oni sutra 
kada postanu studenti budu dobri mentori. Čast i 
zadovoljstvo joj je biti dio Fondacije Hastor koja 
nije samo njena materijalna podrška nego i svaka 
druga vrsta podrške. Ima posebnu želju da onog 
dana kada prestane biti stipendista, opet bude dio 
Fondacije i da na bilo koji način onoliko koliko 
bude u mogućnosti pomogne i doprinese njenom 
radu. 

Sadžida Kosovac

STIPENDISTA MJESECA

Belmanin dugogodišnji rad i zalaganje 
za Fondaciju Hastor su krunisani titulom 
ovomjesečne stipendistice mjeseca. 
Ona je imala čast da na ovomjesečnom 
sastanku stipendista u prostorijama 
Fondacije održi predavanje, a naši 
studenti-stipendisti su imali još veću 
čast da je slušaju. 

Hanka Mujkić

